
19Dak il-Ħadd filgħaxija, meta d-dixxipli kienu flimkien imbeżżgħa mil-Lhud,   bil-bibien magħluqa, ġie Ġesù u qagħad f’nofshom, u qalilhom, “Il-paċi magħkom!”  

Mid-dehra tal-Irxoxt lill-Maddalena li sseħħ filgħodu kmieni, kif kien għadu d-dlam (20: 1), fi ġnien, jiġfieri f’post miftuħ (ara 19: 41), Ġwanni jgħaddi biex jambjenta din il-ġrajja għal filgħaxija u f’post κεκλεισμένων (kekleismenōn) - imbarrat, li diġà jesprimu l-istat ta’ qalb, moħħ u ruħ tad-dixxipli. Il-biża’ li taħkimhom kienet ilha ddur fl-arja sa mill-ħajja pubblika ta’ Ġesù. Ġwanni jinnutaha kemm fin-nies, bħal dak in-nhar tal-festa tal-Għerejjex (7: 13) u fil-ġrajja tal-fejqan tar-raġel għama mit-twelid (9: 22), kif ukoll fl-istess kapijiet Lhud (12: 42-43; 19: 38). Fil-Ġetsemani fejn, kollha telquh u ħarbu (Mt 26: 56; Mk 14: 50), il-biża’ tidher fl-aqwa tagħha. Madankollu l-qawmien jegħleb kemm il-ġebla fid-daħla tal-qabar (Mt 27: 60), kif ukoll il-bibien imbarrati. L-Irxoxt joqgħod wieqaf fin-nofs għaliex huwa ċ-ċentru ta’ kollox (ara Dt 7: 21), u minn hemm joffri għal tlett darbiet ix-שָׁלוֹם (šālōm), is-sliem Messjaniku li kien wiegħed fl-aħħar ċena (14: 27; 16: 33).

20Kif qal hekk, uriehom idejh u ġenbu. Id-dixxipli ferħu meta raw lill-Mulej.

Il-ġisem tal-Irxoxt għandu identità li huma s-sinjali tal-pjagi u diversità għax mhuwa limitat minn xejn. Jekk il-Maddalena tarah x’ħin isejħilha b’isimha (20: 16) u ż-żewġ dixxipli ta’ Għemmaws jarawh x’ħin jaqsam il-ħobż (Lq 24: 30), issa d-dixxipli jarawh x’ħin jurihom il-pjagi, “Huma għad iħarsu lejn min nifdu” (19: 37). Dawn huma l-idejn u l-ġenb li, quddiemhom in-nies kienu jaħbu wiċċhom (Is 53: 3); mhumiex pjagi li jikkundannaw lill-ħatjin iżda għajn ta’ ferħ sħiħ li ma jitteħidx (15: 11; 16: 20-22; 17: 13). Huwa l-ferħ li jħabbar il-profeta, “Għajjat bil-ferħ u infexx fil-hena, bint Sijon, għaliex arani ġej biex ngħammar f’nofsok... U jiena ngħammar f’nofsok, imbagħad inti tagħraf li l-Mulej tal-eżerċti bagħtni għandek” (Żak 2: 14-15b). Sliem u ferħ huma mgħotija lil min ma jibqax magħluq fih innifsu.  

21Imbagħad Ġesù tenna jgħidilhom, “Il-paċi magħkom!  Kif Missieri bagħat lili, hekk jiena nibgħat lilkom.”  
Id-dnub u l-mewt kienu r-raġuni ewlenija wara l-missjoni ta’ Ġesù, l-Iben ta’ Alla. Il-Bxara t-Tajba tal-maħfra tad-dnubiet u tar-rebħa fuq il-mewt ser titħabbar permezz tax-xhieda u l-ħidma tad-dixxipli. Din it-tieni tislima ser tkun magħhom fil-missjoni tagħhom għax għalhekk ġew magħżula u msejjħa, Biex jibqgħu miegħu u biex jibgħathom jippritkaw (Mk 3: 14, ara wkoll 15: 16). Il-missjoni inawgurata mill-Mibgħut, titkompla f’dik tad-dixxipli li huma mibgħuta, “Min jilqa’ lilkom jilqa’ lili u min jilqa’ lili jkun jilqa’ lil dak li bagħtni” (Mt 10: 40). Din il-missjoni hija marbuta mill-qrib mal-esperjenza tal-sliem u l-ferħ.
22Kif qal hekk, nefaħ fuqhom u qalilhom, “Ħudu l-Ispirtu s-Santu,

Dan il-verb - ἐνεφύσησεν (enephysēsen) - l-infieħ ta’ Ġesù, il-Verb li fil-bidu kien ma’ Alla u li kollox sar bih, u xejn ma sar mingħajru (1: 1-3) għandu mill-att ħallieqi tal-bidu (Ġen 2: 7; ara wkoll Għerf 15: 11), u minn dak li jara jiġri quddiemu Eżekjel f’nofs il-wied (Eżek 37: 9). Kif Adam jieħu l-ħajja minn Alla hekk issa d-dixxipli jieħdu ħajja ġdida minn Ġesù permezz tal-Ispirtu s-Santu. Il-missjoni afdata f’idejhom ser tkun possibli biss għall-Ispirtu s-Santu.

23id-dnubiet ta’ dawk li taħfru jkunu maħfura u d-dnubiet ta’ dawk li żżommu jkunu miżmuma.”

Fuq is-salib, Ġesù radd ruħu (19: 30), radd l-Ispirtu tiegħu bħala l-att ta’ maħfra għad-dnubiet. L-Ispirtu li qed jonfoħ huwa l-Ispirtu tal-Patt il-Ġdid li jibqa’ għal dejjem, dak imħabbar minn Ġeremija (Ġer 31: 33-34). Dan l-Ispirtu jagħti lil dawk li jilqgħuh ħajja ġdida, dik ta’ wlied Alla (ara Eżek 36: 26-27). Id-dixxipli huma mibgħuta biex jagħtu dan l-Ispirtu għall-maħfra tad-dnubiet, li huma stess, l-ewwel u qabel kulħadd jirċievu mingħand Ġesù.

 

24Wieħed mit-tnax, Tumas, imlaqqam it-tewmi, ma kienx magħhom meta ġie Ġesù. 25Għalhekk id-dixxipli l-oħra qalulu, “Rajna l-Mulej.” Iżda hu qalilhom, “Jekk ma narax f’idejh il-marka tal-imsiemer, jekk ma nqegħidx sebgħi fuq il-marka tal-imsiemer u idi fuq ġenbu, jiena ma nemminx.”

Paradossalment Tumas, isem li jfisser ‘dak li hu ma’ ħuh’, m’huwiex mad-dixxipli dak in-nhar li Ġesù qagħad f’nofshom. L-aħbar li huma jagħtuh hija l-istess waħda li Marija Maddalena kienet tathom qabel (20: 18). Tidwi fiha s-“Sibna l-Messija” (1: 41. 45) li l-ewwel dixxipli ħabbru wara l-ewwel laqgħa tagħhom ma’ Ġesù. Jekk id-dixxipli huma mħeġġa biex iħabbru dak li raw, Tumas jiġbor fih il-ġens li għalih Ġesù jgħid, “Jekk ma tarawx sinjali u għeġubijiet ma temmnux” (4: 48). 

 
26Tmint ijiem wara, id-dixxipli reġgħu kienu ġewwa u Tumas kien magħhom. Il-bibien kienu magħluqa, imma Ġesù daħal, qagħad f’nofshom u qalilhom, “Il-paċi magħkom!”  
Il-bibien għadhom magħluqa għaliex huma l-bibieb ta’ min għadu magħluq fih innifsu, ta’ min ma jemminx dak li ġie mħabbar lilu. L-Irxoxt iġarraf kull xorta ta’ ħitan u jħabbar is-sliem, sliem lilkom li kontu fil-bogħod u sliem li dawk li kienu fil-qrib (Efes 2: 14. 17).

 

27Imbagħad qal lil Tumas, “Newwel sebgħek ‘il hawn u ara idejja u ġib idek u qegħidha fuq ġenbi, qis li ma tonqosx fik il-fidi, iżda emmen.”  

Ġesù jdur fuq Tumas u jieħu ħsieb in-nuqqas ta’ fidi tiegħu, biex ħadd minn dawk li tah il-Missier, ma jintilef, ħlief bin it-telfien, biex isseħħ l-Iskrittura  (17: 12). Jekk mill-ġenb ta’ Adam rieqed tissawwar il-mara (Ġen 2: 21-22), mill-ġenb minfud ta’ Adam il-ġdid (19: 34) titwieled umanità li tgħix ħajja ġdida. Il-kliem tal-Apokalissi joqgħod tajjeb għal din ix-xena ta’ Tumas quddiem il-pjagi miftuħa tal-Irxoxt, “Jien naf l-opri tiegħek, ara, ftaħtlek quddiemek bieb li ħadd ma jista’ jagħlqu u għad li l-ħila tiegħek hija dgħajfa, naf li l-kelma tiegħi ħaristha u ismi ma ċħadthulix” (Apk 3: 8; 21: 25).

 

28Wieġeb Tumas u qallu, “Mulej tiegħi u Alla tiegħi!”  

Din hija l-ewwel u l-unika darba, li f’dan il-Vanġelu, bniedem isejjaħ lil Ġesù ‘Alla’, bħalma tħabbar fil-prologu (1: 1. 18). Alla li ħadd ma rah, issa juri lilu nnifsu fil-pjagi tal-Iben sabiex iseħħ dak li Ġesù kien qal lil Filippu, “Min ra lili ra lill-Missier” (14: 9). Huwa l-Missier li jqanqal il-fidi f’Ġesù. Il-bniedem m’għandux il-ħila li jagħmel dan il-pass tal-fidi minn rajh. Lil Pietru, Ġesù jgħidlu, “Hieni int, Xmun bin Ġona, għax mhux bniedem tad-demm u l-laħam uriek dan, imma Missieri li hu fis-smewwiet” (Mt 16: 17).  

29Qallu Ġesù, “Emmint għax rajtni!  Henjin dawk li ma rawx u emmnu.”

Il-twemmin jista’ jkun frott jew ta’ dak li wieħed jara inkella ta’ dak li wieħed jisma’. Tal-ewwel hija grazzja mgħotiha lil ftit, tat-tieni hija grazzja mgħotiha lil ħafna. Eżempju ta’ dawn iż-żewġ toroq li jwasslu għat-twemmin jinsab fi tmiem il-ġrajja tas-Samaritana (4: 39. 41). Jekk il-fidi tal-ewwel dixxipli kienet frott il-viżjoni, dik futura kienet ser tiddependi għal kollox fuq is-smigħ tax-xhieda (Rum 10: 17). Fi Ġwanni jissemmew żewġ beatitudnijiet, din t’issa u oħra qabilha, “Jekk dawn il-ħwejjeġ tafuhom, henjin intom jekk tagħmluhom” (14: 17). Fidi u għemil huma marbutin flimkien. Madankollu, b’dan il-vers Ġesù bħal donnu jfaħħar aktar lil min ma jarax u jemmen (ara 2 Kor 5: 7) milli lil min jemmen għax jara. Tal-ewwel kellha tkun l-esperjenza ta’ ħafna, għax għalkemm qatt ma kienu ser jaraw lil Ġesù kienu ser jemmnu fih (ara 1 Pt 1: 8) daqs dawk li rawh, kielu u għexu miegħu. 

30Hemm ħafna sinjali oħra li Ġesù għamel quddiem id-dixxipli tiegħu u li m’humiex imniżżla f’dan il-ktieb. 31Iżda dawn inkitbu biex intom temmnu li Ġesù hu l-Messija Bin Alla u biex bit-twemmin tagħkom ikollkom il-ħajja f’Ismu.
L-iskop wara dan ir-rakkont huwa li jwassal lid-dixxipli għall-fidi, għaliex iva, huwa possibli li wieħed jimxi wara u jkun dixxiplu ta’ Ġesù u xorta waħda jgħix b’nuqqas ta’ fidi. Għalkemm id-dixxipli kienu jinsabu fl-istess post u jagħmlu parti mill-istess komunità, xorta waħda kien hemm min minnhom li aktar minn sinjali kiex isibha diffiċli li jemmen lix-xhieda (ara Mt 28: 17 Mk 16: 14; Lq 24: 41).  

